
igor arroyo - euskal herriak bere eskolako kidea 

«Hezkuntza ereduen politikak ez du ikasleen euskalduntzea bermatu» 

ASIER ITURRIAGAETXEBARRIA - DONOSTIA 

Euskararen egoerak hala eskatzen duelako eta hezkuntzan «aldaketa orokorra» beharrezkoa delako batu dira euskalgintzako eta hezkuntzako hainbat elkarte, Igor Arroyo Euskal Herriak Bere Eskola elkarteko kidearen hitzetan. Aldaketa horren ardatza euskara izan behar dela azpimarratu du. 

Besteak beste, euskara eskubidea dela-eta hori ez dela betetzen diozue. Zergatik? 

Euskal Herrian ikasten ari diren 0-18 urte bitarteko ikasleetatik %62 ez dira euskaldunduko. Hau da, 16 urterekin derrigorrezko ikasketak amaitzen dituztenean, euskal ikasleen %62k jakingo dute gaztelania edo frantsesa, baina euskara ez dute menperatuko, eskolak ez dielako hori bermatzen. Gure ustez, derrigorrezko hezkuntzan herritar orok badu hezkuntzarako eskubidea, eskolak hainbat ezagutza bermatu behar dizkie herritarrei herritarrak izateagatik; gure ustez, hizkuntza bermatu beharreko ezagutzetako bat da, eta, gaur egun, ez da bermatzen. Eskubide urraketa gertatzen da. 

Hezkuntza ereduek porrot egin dutela diozue. Zeintzuk dira hezkuntza ereduen porrotaren arrazoiak? 

Hezkuntza ereduen politikak ez du bermatu belaunaldi berrien euskalduntzea. Hizkuntza normalizazioa bururaino eramateko, hezkuntza eredu posibilistena eraginkorrena izango zela saldu ziguten. Baina eredu horiek indarrean jarri eta bi hamarkadetara, ikasleen %62 A, B eta G ereduetan ari dira ikasten, eta Eusko Jaurlaritzak berak Arabarako, Bizkairako eta Gipuzkoarako erabiltzen dituen azterketatan esaten da A eta B ereduek ez dutela euskalduntzen, eredu horietako ikasleek ez dutela euskara menperatzen. Horregatik diogu hezkuntza ereduen politikak porrot egin duela, hizkuntz normalizazioa bideratzeko ez delako gai izan. 

Kezka agertu duzue, D ereduaren igoera moteltzen ari delako. 

D ereduaren igoera hizkuntza normalizaziorako soluzioa izango litzatekeela azaldu du batek baino gehiagok. Baina ideia horri hainbat arazo ikusten diogu. Hasteko, D eredua ezin daiteke Euskal Herriko lurralde guztietan ikasi; beraz, hor badugu oztopo bat. Bestetik, D ereduaren igoera moteldu egin da azken 5 urtean. Azken 5 urteetako D ereduaren igoera aurreko 5 urteetako igoerarekin alderatzen badugu, hazkundea erdira jaitsi da. Gainera, D ereduak hainbat zailtasun ditu hainbat eskualdetan. Aldaketa orokorra beharrezkoa dela ondorioztatzen dugu egoera orokor horretatik. 

Hezkuntza ereduak moldatzeko asmoa agertu du Jaurlaritzak Arabarako, Bizkairako eta Gipuzkoarako. Zer deritzozu ereduen erreformari? 

Erreforma egiteak guk salatzen duguna hezkuntza ereduen politikak porrot egin duela egia dela adierazten du. Hainbat aldaketa egitera derrigortuta ikusi du bere burua administrazioak. Hain da nabarmena A ereduak ez duela euskalduntzen aldaketa batzuk egitera behartua ikusi dela. A ereduan euskarazko beste irakasgai bat ematea proposatu du, baina, gure ustez, horrek ez du ezertarako balio. A eredu birmoldatu horrek ez ditu ikasleak euskaldunduko. A eredu berri horretan ikasiko dutenei berriro iruzurra egitea da hori, beraien euskalduntzea ez delako bermatuko. Era berean, eredu guztietako ikasleek First certificate-n baliokidea lortzea proposatu du Jaurlaritzak, baina euskaraz. Euskararen jakintza maila ingeleserako erabiltzen den parametro batekin nerutzea ez zaigu egokia iruditzen. Gainera, EAEko Estatutuak berak dioena murrizten du, herritar guztiek ahoz zein idatziz bi hizkuntza ofizialak ezagutzeko eskubidea dutela baitio Estatutuak. 

Nolakoa izan beharko litzateke eskola euskalduna? 

Euskara ezagutzea herritar ororen eskubidea dela izan behar da abiapuntua. Beraz, eskolak eskubide hori bermatu behar du, belaunaldi berriak euskaldunak izatea bermatu behar du. Hori egiteko proposatzen dugun tresna eskola euskalduna da. Lehenengo eta behin, irakaskuntza hizkuntzak euskara izan behar du, hori baita bide bakarra euskara jakitea bermatzeko. Baina hori ez da nahikoa. Harreman hizkuntzak ere euskara izan behar du. Bestetik, berezitua kolektiboan sartzeko proposamena egon behar du, etxeko euskara eta kaleko euskara ondo uztartzeko. Era berean, jatorriz erdaldunak direnek arreta berezia izan behar dute, eta etorkinekin beste horrenbeste. Horretarako guztirako, irakasleek prestatuak egon behar dute, eta beraientzako bitartekoak jarri behar dira. 

